
“KASIH SAYANG FITRAH INSAN” 
(10 Februari 2017 / 13 Jamadilawal 1438) 

 

 
 

SIDANG JEMAAH YANG DIRAHMATI ALLAH SEKALIAN, 

Saya berpesan kepada diri saya dan menyeru sidang Jumaat yang dikasihi 

sekalian, marilah sama-sama kita meningkatkan ketakwaan kepada Allah 

SWT dengan bersungguh-sungguh melaksanakan segala perintah-Nya 

dan meninggalkan segala larangan-Nya. Mudah-mudahan kehidupan ini 

mendapat keberkatan di dunia dan di akhirat.  Khutbah pada hari ini akan 

membicarakan tajuk: “KASIH SAYANG FITRAH INSAN”. 

SIDANG JUMAAT YANG DIRAHMATI ALLAH, 

Sesuai dengan kedudukan sebagai agama fitrah, Islam mengakui adanya 

prinsip-prinsip kemanusiaan yang memelihara diri manusia. Antara fitrah 

yang paling menguasai keperluan manusia adalah memiliki perasaan, 

keinginan, hasrat dan harapan untuk dicintai dan disayangi. Islam tidak 

menafikan keperluan manusia dalam berkasih sayang, namun kasih 

sayang yang terbit dalam hati insan hendaklah berpaksikan kepada 

petunjuk dan ajaran agama yang membawa kebahagiaan dan bukan 

kepada kelalaian dan kealpaan. Malah lebih menjengkelkan apabila ia 

mengundang kemurkaan Allah SWT.  

Justeru, manusia sama sekali tidak boleh merosakkan fitrah yang 

telah dilengkapkan oleh Allah SWT ini. Firman Allah SWT di dalam 

surah ar-Rum ayat 30: 

Maksudnya: “Maka hadapkanlah dirimu ke arah agama yang jauh dari 

kesesatan; Fitrah Allah yang menciptakan manusia untuk menerimanya; 

tidaklah patut ada sebarang perubahan pada ciptaan Allah itu; itulah 

agama yang betul lurus, tetapi kebanyakan manusia tidak mengetahui..” 
 

SIDANG JUMAAT YANG DIRAHMATI ALLAH, 

Ibnu Katsir ketika mentafsirkan fitrah menyatakan bahawa fitrah adalah 

mengakui keesaan Allah SWT atau keimanan. Sememangnya, sejak lahir 

lagi kita telah membawa keimanan dan berusaha untuk terus mencari 

keimanan tersebut. Dalam konteks ini, cinta dan kasih sayang termasuk 

dalam keimanan yang merupakan nikmat yang paling berharga kurniaan 

Allah SWT kepada manusia. Ia wajib disyukuri dan diurus mengikut 

panduan dan kehendak Islam.  

Satu teladan yang boleh kita ambil ialah kisah Nabi Yusuf a.s 

dalam mempertahankan kesucian akidahnya dengan ketinggian rasa 

cintanya kepada Allah. Firman Allah SWT di dalam Surah Yusuf ayat 33: 

Maksudnya: “Yusuf berkata: Wahai Tuhanku! Aku lebih suka kepada 

penjara dari apa yang wanita-wanita itu ajak aku kepadanya. Dan jika 

Engkau tidak jauhkan daripadaku tipu daya mereka, mungkin aku akan 

cenderung kepada mereka, dan aku menjadi dari orang yang jahil.” 

 

SIDANG JUMAAT YANG DIRAHMATI ALLAH, 

Mutakhir ini, ada segelintir umat Islam didedahkan dengan fahaman dan 

isme yang bertentangan dengan ajaran dan akidah Ahli Sunnah wal 

Jamaah. Natijahnya telah menampakkan beberapa kesan yang tidak baik 

kepada kestabilan rohani dan masyarakat. Faham Ahli Sunnah wal 

Jamaah ini perlu disuburkan dan dipertahankan secara tuntas dan betul 

untuk menghapuskan penyelewengan yang boleh menghakisnya. 

Apa yang membimbangkan, isme sesat ini diikuti oleh ramai yang 

kurang faham asas agama. Justeru, umat Islam perlu menjauhi diri 

daripada terjebak dengan perangkap ajaran sesat ciptaan sebegini supaya 

terselamat imannya. Mari kita renungi firman Allah SWT di dalam surah 

al-Israa’ ayat 36:  

Maksudnya: “Dan janganlah kamu mengikut apa yang kamu tidak 

ketahui; sesungguhnya pendengaran, penglihatan dan hati, semuanya 

akan ditanya apa yang dilakukan.” 

 

SIDANG JUMAAT YANG DIRAHMATI ALLAH, 

Sememangnya, tujuan mencipta dan mengungkapkan rasa kasih sayang 

adalah baik, tetapi bukan untuk masa seminit, sehari dan setahun. Kita 

harus menyedari bahawa Islam diturunkan kepada umat manusia agar 

berkasih sayang dan menjalinkan persaudaraan yang hakiki di bawah 

naungan rahmat Allah SWT yang Maha Pengasih dan Maha Penyayang 

setiap masa.  

Oleh itu, membina kasih sayang yang tidak berlandaskan akidah, 

syariah dan akhlak Islam adalah bertentangan dengan sunnatullah. 

Firman Allah SWT di dalam surah al-An’am ayat 116: 

Maksudnya: “Dan jika engkau menurut kebanyakan orang di muka 

bumi, nescaya mereka akan menyesatkanmu dari jalan Allah; tiadalah 

yang mereka turut melainkan sangkaan semata-mata, dan mereka tidak 

lain hanyalah berdusta..” 

 

SIDANG JUMAAT YANG DIRAHMATI ALLAH SEKALIAN, 

Bagi memastikan rasa kasih sayang menghasilkan kesan yang mendalam 

maka Islam telah menggariskan beberapa panduan kepada umatnya agar 

tidak tersasar daripada landasan sebenar. Yang pertama, keutamaan dan 

puncak tertinggi kasih sayang yang perlu ditumpahkan hanyalah kepada 

Allah SWT. Kesempurnaan iman ialah ketika mana seseorang itu mampu 

memberikan cintanya kepada Allah SWT dan Rasul-Nya melebihi yang 

lain. Untuk tiba ke tahap ini, kita hendaklah benar-benar beriman kepada 

Allah dan Rasul-Nya. Keimanan yang mampu menggerakkan kesedaran 

baru melalui tindakan, sikap, dan tingkahlaku yang mendatangkan 

keredhaan Allah SWT.  

Yang kedua, mencintai Rasulullah SAW. Cinta kepada Nabi 

Muhammad SAW adalah satu kewajiban bagi umat Islam. Cinta ini 

adalah lanjutan daripada keimanan kepada Allah SWT. Namun hakikat 

cinta ini perlu direalisasikan dalam kehidupan seharian umat Islam agar ia 

terus menjadi jembatan bagi iman. Bertitik tolak dari sini, maka akan 

terikatlah cinta yang membawa silaturahim dan saling kenal mengenal 

sesama manusia. Imam Al Bukhari meriwayatkan daripada Anas bin 

Malik RA bahawa Nabi SAW bersabda: 

Mafhumnya: “Daripada Anas bin Malik r.a bahawa Nabi SAW 

bersabda: “Tidak beriman seseorang kamu sehinggalah aku lebih 

dikasihi berbanding anaknya, bapanya dan manusia seluruhnya”.  

 

SIDANG JUMAAT YANG DIRAHMATI ALLAH SEKALIAN, 

Islam adalah agama yang penuh dengan kasih sayang. Mewujudkan kasih 

sayang pada diri sendiri, serta memberikan kasih sayang kepada orang 

lain dan apa yang berada di sekeliling kita adalah merupakan satu ibadah.  

Sebagai mengakhiri khutbah pada hari ini, mimbar ingin mengajak sidang 

Jumaat sekalian untuk menghayati intipati khutbah yang disampaikan 

sebagai pedoman di dalam kehidupan kita, antaranya: 

 

Pertama: Kasih sayang merupakan fitrah yang Allah SWT ciptakan 

dalam diri setiap insan. 

Kedua: Kasih sayang merupakan salah satu nikmat Allah SWT 

kepada manusia yang perlu disyukuri. 

Ketiga: Puncak tertinggi kasih sayang adalah kepada Allah SWT dan 

Rasulullah SAW. 

Maksudnya: “Ada di antara manusia yang mengambil selain dari Allah 

sebagai sekutu, mereka mencintainya seperti mana mereka mencintai 

Allah, sedang orang yang beriman itu lebih cintakan Allah. Dan kalaulah 

orang yang melakukan kezaliman itu mengetahui ketika mereka melihat 

azab (hari akhirat kelak), bahawa sesungguhnya kekuatan itu semuanya 

tertentu bagi Allah, dan bahawasanya Allah Maha berat seksa-Nya.” 

(Surah Al Baqarah: 165) 

KHUTBAH KEDUA 

Ya Allah, kami memohon agar dengan rahmat dan perlindungan Mu, 

negara kami ini dan seluruh rakyatnya dikekalkan dalam keamanan dan 

kesejahteraan. Tanamkanlah rasa kasih sayang dan kekalkanlah 

perpaduan di kalangan kami. Semoga dengannya kami sentiasa hidup 

aman damai, sejahtera dan selamat sepanjang zaman. 

 

 


